
చాటుపద్యమణిమంజరి









ఆక్షేపము




చ. అవగతశబ్దశాస్త్రచయు లైన మహాత్ములు పండితోత్తముల్

    భువనతలంబునం దధికపూజ్యులు వార లటుండఁ గూటికై

    నవనవకల్పవావిధిచణత్వము తోఁప నబద్ధమాడు నీ

    కవు లిల దానపాత్రు లయి గౌరవమందుట చూవె చిత్రముల్!

ఉ. మానఘనుండు బ్రహ్మకులమండనమూర్తి పరోపకారి దు

    ర్దానదురన్నముల్ గొనఁడు తప్పఁడు స్వామిహితోపకారముల్

    దీనులఁ బ్రోచు బాంధవవిధేయుఁడు డస్సియు వేఁడఁ బోఁడు తా

    నూనినవేడ్కతోడుత నియోగికి నిచ్చినదాన మల్పమే!

ఉ. వ్రాయుట చిత్రమా వికృతవైదికమా నిజదారరక్షణో

    పాయముకై నియోగి యిలఁ బార్థివసేవ యొనర్చినంతనే

    పాయునె వంశశీలములు పాయక యెప్పుడు చిత్రగుప్తులున్

    వ్రాయరె యెల్లలోకములవారలుఁ జేసిన పుణ్యపాపముల్.

చ. కవి కమలాసనుండు త్రిజగత్పతి యైనపినాకపాణియుం

    గవియె తలంపఁగాఁ గవులుకారె పరాశరబాదరాయణుల్

    కవికృతపుస్తకగ్రహణగర్వితు లల్పులె పూజ లందఁ గాఁ

    గవు లఁట! దానపాత్రు లఁట! కారఁట! యిట్టివిపో విచిత్రముల్.




ఆతని ప్రశస్తి




సీ. తనకీర్తి యాచంద్రతారార్కముగ మంత్రి

                    కులులకుఁ గరణికముల నొసంగె

    నతిథిసంతర్పణ మనుదినంబు నొనర్చి

                    ఖ్యాతిగా హరిహరప్రీతిఁ జేసె

    వర్ణాశ్రమాచారనిర్ణయంబుల నెల్ల

                    వేదోక్తరీతిగా వెలయఁజేసె

